
Voor eventuele vragen, opmerkingen en verbeteringen 

(anthoniusvandertuijn@gmail.com). 
Als u gegevens uit deze bewerking gebruikt voor genealogische of historische doeleinden, dient een 

verwijzing naar deze bewerking vermeld te worden. Bij gebruikmaking van gegevens uit deze bewerking 

ten behoeve van publicaties, in welke vorm dan ook, moet een adequate bronvermelding naar deze 

bewerking worden vermeld. 

 

Inv. 2,1. 

Wij schepenen inden ambacht van Monster oirkonden dat up huijden voor ons gecomen ende 

gecompareert zijn in haer properen personen Jan Jacobsz. alias Culck, Claes Jansz., Jan Jansz. 

gebroeders voor haer selven ende die voorsz. Claes vervangende ende met procuratie hebbende van 

de kijnderen van Frans Claesz. Thouwe ende die weduwe van Claes Thouw Claesz. mit haer voichts 

hant, elle erffgenamen van Claes Arent Thouwesz., mitsgaders derffgenamen van Jan Arent 

Thouwensz., bij naemen de kinderen van Cornelis Jan Arent Thouwesz. als Jan Ariensz. woenende in 

den voirsz. ambacht hem sterckmaeckende voor zijn evenknijen als Pieter Willemsz. Kindt 

achtergelaten bij Dignum Cornelisz. ende Cornelis Jorisz. voor hem selven ende vervangende die 

weduwe van Jan Thouwesz. ende derffgenamen van Maritgen Thouwen, mitsgaders Cornelis 

Thouwesz. ende Jan Thouwesz. als voocht van de selven, Lambrecht Michielsz. in den naem van sijn 

huijsvrouwe ende die voorsz. Cornelis Jorisz. als procuratie hebbende van Jacob Ewoudtsz., van Dierck 

Jacobsz. in den naem van sijn huijsvrouwe, mitsgaders van Jan Jorisz., Pieter Pietersz., Trijntgen 

Vincken vervangende Ghijsbrecht Vinck haeren broeder. Ende bekenden wel ende deuchdelicken 

vercoft te hebben ende vercoepen alsnoch mitsdesen gesamender handt voor alsoe veel een ijegelick 

dat angaet Jan Joostensz. brouwer tot Delft ende sijnen erven vijftalff margen landts bij den hoop 

sonder maet, achtervolgende den ouden brijeff ende sulcx alst henluijden angeërft ende anbestoreven 

is. Leggende in den voorsz. ambacht van Monster gemeen mit dat convent van sGravesant. Te weten 

die voirsz. erffgenamen van Claes Arent Touwesz. voor den helft ende die voorsz. erffgenamen van 

Jan Arent Thouwensz., voren breder verclaert, voor dander helft. Welcke voorsz. vijftalff margen landt 

die voorsz. comparanten enen ijegelicken an sijn sijde voorn. heeft als voorsz. staet in der qualiteijt als 

boven, beloven voor haer ende haeren erven elcx ons bruijckweer ende een voor all die voorsz. Jan 

Joostensz. ende sijnen erven te vrijen ende te waeren als recht is, nu ende ten ewijgen dagen. Nijet 

meer belast te zijn voor date van dese coep dan mit drije off vijer ende veertich stuvers jaers leen of 

onlosbaer renten sonder meer. Ende dat onder tverbant van enen ijegelick sijns persoens ende goeden, 

roerende ende onroerende, nu hebbende ofte vercrigende egeen vuijtbesondert tot erffpenninck recht 

ofte anders mit heerlicke ende reaele executie van den Hove van Hollant sulcx die voorsz. Jan 

Joostensz. ofte sijnen erffven dat eerst gelieven sal recht te spreken mit die costen daerom gedaen. 

Ende die voorsz. comparanten bekennen mede eenen ijegelicken voorn. ende heeft van desen coope 

al voldaen ende wel betaelt te weesen den lesten penninck mitten eersten. Belovende voorts 

malcanderen hijer van te vrijen costeloos ende scdeloos te houden onder tverbandt recht ende 

rechteren als voren verhaelt (dat) renunchierende hijer toe allen beneficie ende hulpen van rechten 

ende allen anderen executien desen ter contrarie daeromme. Alle dunck sonder argelist. Des toirconde 

hebben wij schepenen van den voersz. ambachte desen brijeff mit het ambachtssegel besegelt. Upten 

thienden augusti anno 1500 vieventsestich. 

 

Inv. 2,2. 

Ic Claes Pietersz. doe kont allen luijden dat ick vercoft hebbe Zuete Tou Jansz. wedewij enen vierendel 

van achtien morgen lants die dese deu(r)steken brieve inhouden. Ende ick gelove voir mij ende mine 

nacomelingen Zuete voirn. ende hare nacomelingen dit voirschr. lant te vrien ende te waren tot ewigen 

dagen in allen manieren ende voirwairden als dese doirsteken brieve inhouden. Ende ic belie mij van 

desen coop van den lande al voldaen ende wel betaelt, den lesten penninck mitten eersten. Alle dinc 

sonder arch of list. In kennesse der wairheit soe heb ic Claes Pietersz. voirsz. gebeden Claes Dammas 

zoon dat hij ter bede van mij desen brief over mij besegelt heeft mit sinen zegel. Beschreven opten acht 

ende twintichsten dach in septembri int jair ons heeren dusent vierhondert acht ende tsestich. 

 

Inv. 2,3. 

Ic Sijmon Jansz. doe cont allen luijden dat ick vercoft hebbe Claes Pietersz. een vierendel van achtien 

morgen lants ende gelove voir mij ende voir mine nacomelingen Claes Pietersz. voorn. ende sine 

nacomelingen dit voirschr. lant te vrien ende te waren tot ewigen dagen, in allen manieren ende 

voirwairden als dese doirsteken brieve inhouden. Ende belie mij van dit voirsz. lant al voldaen ende wel 

betaelt, den lesten penninck mitten eersten. Alle dinck sonder arch of list. In kennesse der wairheit ende 

omdat ick Sijmon Jansz. voirn. selve gene segel en hebbe, soe heb ick gebeden Charbrant Jacopsz. 

mine neve dat hij ten bede van mij desen brief over mij besegelt heeft mit sinen segel. Hier an gehangen 

opten 12e dach in septembri int jair ons heeren dusent vierhondert vijf ende tsestich. 

 

Inv. 2,4. 

Ic Gerijt Aernt Gerijtszsz. doe condt allen luden dat ic vercoft hebbe Sijmon Jans soon een vierendeel 

van achtien morgen lants in allen manieren ende voirwairden als dese doirsteken brieve inhouden. 

Vanden welcken ic mij belie al voldaen ende betaelt, den lesten penninc mitten eersten. Ende ic Gerijt 

voirscr. love voir mij ende mijnen nacomelingen Sijmon voirsz. ende sinen nacomelijngen dese voirscr. 

vierendeel vanden lande voirn. te waren tot ewigen dagen vrij ende onbecommert niet dair up te staen 

dan dese doirsteken brieven inhouden. Alle dinck sonder argelist. In kennissen der wairheit ende om 

dat ic Gerijt voirsz. selve ghene zegel en hebbe, soe heb ic gebeden den eerbaren Claes Dammaes 

soon dat hij desen brief over mij bezegelt heeft mit sijnen zegel hier an gehangen. Upten lesten dach 

van julio int jair ons heeren 1400 een ende tsestich. 

 

Inv. 2,5. 

Ic Lijsbeth Aernt Gerijtszs. weduwe doe condt allen luijden dat ic over gegeven hebbe ende over geve 

bij mijnen wille Gerijt Aerntsz. mijnen soon dat rechte vierendell van all alsulck achtien margen lants als 

ic leggende heb inden ambochte van Monstre in allen manieren als desen doirsteken brief bewijst ende 

inhout, hem dat te houden ende te gebruken tot ewigen dagen als zijn vrij eijgen. Ende in kennisse der 

wairheit dat dit aldus geschiet is, soe heb ic gebeden Dirc Jan Witten soon poirter binnen Delf, desen 

brief over mij te willen bezegelen. Ende ter bede van Liisbeth Aernt Gerijtszs. weduwe voirsz., soe heb 

ic Dirc Jan Wittensz. voirn. desen brief wthangende bezegelt mit mijnen zegell. Int jare ons heeren 1400 

een ende tsestich upten 15e dach van aprill. 

 

Inv. 2,6. 

Ic Dirck Jan Broedersz. doe condt allen luijden dat ic vercoft hebbe Aernt Gerijtsz. dat rechte vierendel 

van achtien margen lants, luttel min off meer biden hoep sonder maet gelegen inden ambocht van 

Monster gemeenre vuer ende gemeenre aerde mit Bertelmees Gerijtsz., Giisbrecht Pel Pellegrimsz. 

ende Giisbrecht Claijsz. Welck lant voirscr. belegen heeft andie oistside Jan Baeck, andie westside 

Willem Hartsz. ende Dirck Jan Lijeversz. mit eijghen ende mit erve, andie noirtside die grote Gantel 

ende an dat zuijteijnde die cleijne Gantel. Ende ic Dirck Jansz. voirscr. love voir mij ende voir minen 

nacomelinge, Aernt Gerijtsz. voirsz. ende huren nacomelingen dit voirscr. lant te waren een vrij eijghen 

erve tot ewighen dagen ende onbecommert, niet op dese voirscr. achtien margens lants te staen dan 

elff pont hollants paijments ende twintich groot. Ende wair dat Aernt Geriitsz. voirsz. eenige scade off 

hinder van desen voirsz. lande kreghe, dat gelove ic hem weder op te rechten ende te beteren als recht 

is. Ende ic gelij mij van desen voirscr. lande wel betaelt ende al voldaen, den lesten penninc mitten 

eersten. In kennesse der wairheijt so hebbe ic Dirck Jansz. voirsz. minen zegel an desen brieff 

gehangen. ende om die meerre zekerheijt willen so hebbe ic gebeden Lubbrant Allairtsz. dat hi desen 

brieff voir mij bezegelt heeft mit zinen zegel ende angehangen. Int jair ons heren duijsent vierhondert 

drie ende viertich opte sestiende dach in aprille. 


